
ಜೀವನಜೀಗೋಸ್ವಾಮಿಕೃತಂ
ಶ್ರೀವಿಠ್ಠಲಂ ನತೋಽಸ್ಮಿ ಶ್ರೀವಲ್ಲಭವಲ್ಲಭಂ ಸುಮಾರ್ತಂಡಂ .

ಶ್ರೀಪುಂಡರೀಕಸುಖದಂ ರುಕ್ಮಿಣ್ಯಾ ವಲ್ಲಭಂ ಪರಮರುಚಿರಂ .. 1..

ಶ್ರೀವಿಠ್ಠಲೇತ್ಯಭಿಖ್ಯಾಂ ಪೂರ್ಣಾಂ ಯುಕ್ತಾಂ ವಿಧಾತುಮಿಹ ನಿಕಟೇ .

ಕೃತ್ವೇಮಾಂ ವೈದರ್ಭೀಂ ಕಮಲಾಂ ಕಮಲೇಕ್ಷಣ ಸ್ಥಿತೋಽಸ್ಮಿ ವಿಭೋ .. 2..

ಪತಿತಾನುದ್ಧೃತ್ಯ ತ್ವಂ ಸಂಖ್ಯಾತೀತಾನ್ವಿದಾವಿಹೀನತರಾನ್ .

ಶ್ರಾಂತೋ ಭೃಶಂ ತತಃ ಕಿಲ ಕಟಿದೇಶೇ ಧೃತಕರೋಽಸಿ ಕರುಣಾಬ್ಧೇ .. 3..

ಧೃತಮನುಜಾಕೃತಿರಸ್ಮ್ಯಹಮಥಾಪಿ ಲೋಕೇಽಸ್ತಿ ಕೋಽಪಿ ಮತ್ಸದೃಶಃ .
ಇತಿ ಪರಿಚಿಚೀಷಯಾ ತ್ವಂ ಪರಿರಂಭಣಉತ್ಸುಕೋಽಸಿ ಲೋಕಾನಾಂ .. 4..

ಸಂಸಾರೋಷ್ಣಕರೋದ್ಭವತಾಪನಿವೃತ್ಯೈ ರಸಸ್ವರೂಪ ಹರೇ .

ಸಾಂದ್ರಘನಾಭಂ ಧೃತ್ವಾ ವಿಗ್ರಹಮನ್ಯಾದೃಶಂ ಸ್ಥಿತೋಽಸಿ ಕಿಲ .. 5..

ದರವರಮಥ ತೇ ಕರಗಂ ದೃಷ್ಟ್ವಾ ಸಂಸಾರದರದರಂ ದರತಾಂ .

ಅದರಾಮಭಜನ್ನರವರ ಶಶಧರಕರಭರಮಿವಾಂಧಕಾರಭರಃ .. 6..
ಸ್ವೀಯಜನಾಭಯದಾನೇ ದಕ್ಷಿಣಹಸ್ತೋಽಸ್ತಿ ಯುಕ್ತಸಂಜ್ಞೋ ಮೇ .

ಇತಿ ತಥ್ಯಂ ಸೂಚಯಿತುಂ ನಾಲೀಕಂ ಸಂಬಿಭರ್ಷಿ ತಸ್ಮಿಂಸ್ತ್ವಂ .. 7..

ತ್ವಯಿ ಪುಂಡರೀಕಸುಖದೇ ಗೋಗಣಸಂವೇಷ್ಟಿತೇ ತ್ರಯೀನಿಲಯೇ .

ಪಾಪಾಂಧನಾಶಕತ್ವಂ ಯುಕ್ತಂ ಸಂಜ್ಞಾಸುಖಪ್ರದೇಽಕ್ಷಿಚರೇ .. 8..

ದಾಕ್ಷಿಣ್ಯಂ ಸ್ವೀಕರ್ತುಂ ದೇಶೇಽಸ್ಮಿಂಸ್ತ್ವಂ ಸ್ಥಿತೋಽಸಿಯದಪಿ ವಿಭೋ .

ವಾಮತ್ವಂ ತ್ವಯ್ಯಾಪ್ತಂ ಸ್ವೀಯವ್ರಜಮಾ ತ್ಯಜತ್ಯಹೋ ವಿಮಲಂ .. 9..

ಧ್ಯಾಯಂ ಧ್ಯಾಯಂ ನಿತ್ಯಂ ಶೈಲಂ ಗೋವರ್ಧನಂ ಪ್ರಿಯಂ ದಾಸಂ .

ತದ್ವಿಪ್ರಯೋಗಯೋಗಾತ್ ಶೈಲಸುರೂಪಂ ಭಜಸ್ಯಥೋ ಮೌನಂ .. 10..

ಸ್ವರ್ಗಂ ವಾಣೀಂ ಪೃಥ್ವೀಂ ಧೇನುಂ ಕರಣಾನಿ ಪಾಸ್ಯಜಸ್ರಮಯೇ .

ತತ್ಸೂಚನಾಯ ವಿಭುರಪಿ ಗೋಪಾಕೃತಿಕಃ ಸ್ಥಿತೋಽಸಿ ದೇಶೇಽಸ್ಮಿನ್ .. 11..

ಸೇಷ್ಟಕಮಯಪಾದಯುಗಂ ಮಮ ತಸ್ಮಾದಿಷ್ಟಸಿದ್ಧಯೇ ಭಜತ .

ಸೌಖ್ಯಾಪ್ತ್ಯೈ ಸೂಚಯಿತುಂ ಪಾದಯುಗೇ ಸೇಷ್ಟಕೋಽಸಿ ತತ್ಸುಖದ .. 12..

ಸ್ವಚರಣನಲಿನೋದ್ಭೂತಾಂ ತಟಿನೀಮುಗ್ರೋತ್ತಮಾಂಗಸಂಪರ್ಕಾತ್ .

ದೋಷಾಕರನೈಕಟ್ಯಾದ್ಭೀಮಾಭಿಖ್ಯಾಯುತಾಮಿಮಾಂ ಮತ್ವಾ .. 13..
ಯುಕ್ತಾರ್ಥಾ ತ್ವಂ ಮಾ ಭವ ಮದ್ಭಕ್ತೇಷ್ವಥ ಭವಾಘಸೇನಾಯಾಂ .

ಇತಿ ಶಿಕ್ಷಯಿತುಂ ನಿತ್ಯಂ ತಟದೇಶೇ ವಾಸತತ್ಪರೋಽಸ್ಯಸ್ಯಾಃ .. 14..
ಸುದ್ವಿಜಗಣಸೇವ್ಯಸ್ತ್ವಂ ಸುಮನೋಯುಕ್ತಃ ಸುಪರ್ಣಕಃ ಫಲದಃ .
ಸಮಘನನೀಲಃ ಕಲ್ಪದ್ರುಮಕಲ್ಪೋಽನಲ್ಪಪಂಚಶಾಖೋಽಸಿ .. 15..

ಸನ್ಮಾನಸವರ್ತೀ ಶ್ರೀಸ್ಥಾನಂ ತ್ವಂ ಸನ್ನಿಲಿಂಪಗಣಸೇವ್ಯಃ .
ಹಂಸಕರೈಃ ಪೂಜ್ಯಃ ಕಿಲ ರಕ್ತೋಽನ್ತಮೋದದಃ ಪ್ರಸನ್ನಶ್ಚ .. 16..
ಪ್ರಿಯಪುಂಡರೀಕಭಕ್ತಾಸಕ್ತೇಃ ಪ್ರಾಪ್ತಸ್ತದೀಯಸಾಜಾತ್ಯಂ .

ಕಿಂ ವಾ ತ್ವತ್ಸಾರೂಪ್ಯಾಲ್ಲೋಕೇ ಖ್ಯಾತಃ ಸ ಪುಂಡರೀಕ ಇತಿ .. 17..

ಶ್ರಿತಪುಂಡರೀಕತಟಿನೀತೀರೇ ಲಕ್ಷ್ಮ್ಯಾಗತಿರ್ಹಿಯುಕ್ತತಮಾ .

ತವ ಕಿಲ ನಿಲಿಂಪಭರ್ತುದ್ರುಮಸುಮಶೋಭೇಽಸ್ತಿ ಕೃಷ್ಣ ರಸಿಕವರ .. 18..

ಸಾಲೋಕ್ಯಂ ಸಾಮೀಪ್ಯಂ ಲೋಕೇಽಸ್ಮಿನ್ ಪಾಪಕಾರಿಣಾಂ ನಿಯತಂ .

ದುರ್ಲಭಮಪಿ ದತ್ತಂ ತನ್ಮತ್ಸದೃಶಾಯಾಥ ವಿಠ್ಠಲೋಽಸಿ ತತಃ .. 19..
ನಖರೋಡುಪೈಃ ಪರೀತಂ ಚರಣತರಣ್ಯೋರ್ಯುಗಂ ಪುರಾ ರಚಿತಂ .

ಯದ್ಯಪಿ ಮಗ್ನಂ ಮತ್ವಾ ತಥಾವಿಧಂ ನಿಶ್ಚಿತಂ ಹಿ ಮಾಮಸ್ಮಿನ್ .. 20..

ಸ್ಮರಣಾಭಿಧಸೂರ್ಯಸ್ತವ ಸಂಸಾರಾಬ್ಧಿಂ ಹ್ಯಶೂಶುಷಚ್ಛ್ರೇಷ್ಠಃ .
ನಾಮಾಮೃತಬಹುವೃಷ್ಟ್ಯಾ ಪಂಕಂ ನಿಃಶೇಷತಾಮಗಾತ್ಪಶ್ಚಾತ್ .. 21..

ತೇನ ಸ್ವಚ್ಛತರೋಽಹಂ ಸೋತ್ಕಂಠಃ ಸ್ವಚ್ಛವರ್ತ್ಮನಾ ಕ್ಷಿಪ್ರಂ .

ಉಪಕಂಠಂ ತೇ ಭೂಮನ್ ಸಂಪ್ರಾಪ್ತಃ ಕಿಲ ದಯಾಮೃತಾಬ್ಧವರ .. 22..

ಪತಿತೋದ್ಧರಣಜವಿರುದಂ ಲೋಕಪ್ರಖ್ಯಾತಮಾದಿತಸ್ತಸ್ಮಾತ್ .

ಏತಚ್ಛ್ರಮನಿರತೋಽಭೂರ್ನೋ ಚೇದ್ಧೇತ್ವಂತರಂ ನ ಹಿ ಪ್ರಕೃತೇ .. 23..

ಶ್ರೀವಲ್ಲಭಕಲ್ಪದ್ರುಮಫಲರೂಪತ್ವಂ ನಿಜೇಚ್ಛಯಾಯತ್ನಾತ್ .

ಸ್ವೀಕೃತಮಿಹ ಲೋಕೇ ನನು ಲೋಕೋದ್ಧಾರಾಯ ತತ್ಪ್ರಿಯಾಯ ಭೃಶಂ .. 24..

ಷಡ್ಧರ್ಮೈರ್ನಿಜರೂಪಂ ಪುತ್ರತ್ವೇ ಸಪ್ತಧಾಽಧುನಾ ಕೃತ್ವಾ .
ಧರಣೀತಲಂ ಸನಾಥಂ ಕೃತವಾನಸಿ ಶೌರಿಸದ್ಮನೀವ ಮುದಾ .. 25..

ರಾಜನ್ಯಾಸುರವೃಂದಂ ಪ್ರಾಕ್ಕಾಲೇ ಸಂಹೃತಂ ತ್ವಯಾ ನಿಯತಂ .

ಪಾಖಂಡ್ಯಸುರವಿನಾಶಃ ಕೃತೋಽಧುನಾ ವಿಪ್ರವಿಗ್ರಹೇಣ ಮುಹುಃ .. 26..
ಕಿಂಚ ಸ್ವೀಯಾಂ ಭಕ್ತಿಂ ಶುದ್ಧಾದ್ವೈತಾನುಸಾರಿಣೀಂ ವಿಪುಲಾಂ .

ಕರ್ತುಂ ವೇದೋದ್ಧಾರಂ ವಾರಂ ವಾರಂ ಕೃತಶ್ರಮೋಽಸಿ ಭೃಶಂ .. 27..

ಸಾಂಪ್ರತಮಿಹಯಾಮ್ಯಾಯಾಂ ಸರಣಾವತಿಪಾಪಕಾರಿಣಾಂ ಕೃಪಯಾ .

ವಸಸಿ ತ್ವಂ ತಾನ್ನೇತುಂ ಸ್ವಂ ಲೋಕಂ ವಿಠ್ಠಲ ಪ್ರಭೋ ಯುಕ್ತಂ .. 28..

ಸಾಮೋದಸ್ನೇಹಾರ್ಪಣಯೋಗಾತ್ಸ್ನೇಹಾನ್ವಿತಾಶ್ಚ ಸಾಮೋದಾಃ .
ಹೃದಯೇ ಭವಂತಿ ತಸ್ಮಾತ್ತೇಷಾಂ ತಸ್ಮಿನ್ ಹಿ ಕೃಷ್ಣವರ್ತ್ಮಾಽಽಸ್ತೇ .. 29..

ಪಂಚಾಮೃತೈರ್ಮಿತೈರಪಿ ಪೂಜಾಂ ಕುರ್ವಂತಿಯೇ ಜನಾಸ್ತೇಭ್ಯಃ .
ಪಂಚಾಮೃತಮತ್ಯಂತಂ ದದಾಸಿ ದಾಸ್ಯಂ ದಯೋದಧೇ ಪ್ರಾರ್ಥ್ಯಂ .. 30..

ಪಂಚಾಮೃತಲಿಪ್ತಸ್ತ್ವಂ ಹ್ಯಘಟಿತಘಟನಾಪಟೋ ವಿಭಾಸ್ಯೇವಂ .

ಚಂದ್ರಶತೈಃ ಸಂವಲಿತಃ ಸಾಂದ್ರಪಯೋದಃ ಕಿಮಾಗತಃ ಪೃಥ್ವ್ಯಾಂ .. 31..

ತೋಯದಕಾಂತ ನಿತಾಂತಂ ತೋಯಾಸಾರೇಣಯಃ ಪುಮಾನ್ ಭಕ್ತ್ಯಾ .
ಸ್ನಪಯತಿ ಶೀಘ್ರಂ ತಸ್ಮೈ ದದಾಸಿ ತೋಯದಸಮಂ ವಪುರ್ನಿಯತಂ .. 32..

ಘುಸೃಣಾಗುರುಪಂಕೈರ್ನನು ಕೃತ್ವಾ ತ್ವಾಂ ಪಂಕಿಲಂ ಪ್ರಯತ್ನೇನ .

ನಿಷ್ಪಂಕಾಃ ಸಾಮೋದಾ ಭವಂತಿ ರಾಗಾನ್ವಿತಾ ವಿನಾಯಾಸಂ .. 33..

ಪರಿಮಿತಮಥ ವಾಸಃ ಕಿಲ ಜನಾದ್ಗೃಹೀತ್ವಾಽಲ್ಪಕೈರ್ಗುಣೈ ರಚಿತಂ .

ಸ್ಥೂಲೈರ್ದಿವ್ಯಗುಣೈರ್ಯುಕ್ತ್ವಾನಂತವಾಸೋಽಯಿ ದೀಯತೇ ಸತತಂ .. 34..

ಯೇ ತ್ವಾಂ ಸಾಲಂಕಾರಂ ಮಣಿಭಿಃ ಸ್ವರ್ಣೇನ ಪರಿಮಿತೈರ್ಮನುಜಾಃ .
ನನು ತಾನಲಂಕರೋಷಿ ದ್ಯುಮಣಿಸದೃಶಾನ್ ಸುವರ್ಣಕಾನ್ ಭಕ್ತ್ಯಾ .. 35..
ಕೃತ್ವಾ ಸುಮನಃಪೂಜಾಂ ಕ್ಷಣಿಕಾಮಪ್ಯಾಪ್ನುವಂತಿ ತೇಽಜಸ್ರಂ .

ಸುಮನೋಽಧಿಪ ಮರ್ತ್ಯಾಸ್ತೇ ಸುಮನಸ್ತ್ವಂ ದ್ವಿಪ್ರಕಾರಕಂ ಚಿತ್ರಂ .. 36..

ಭಕ್ತ್ಯಾ ತವ ಪಾದದಲೇ ದತ್ವಾ ವೃಂದಾದಲಂ ವಿಬಲಮನುಜಃ .
ದಲಯತಿ ದುರಿತದಲಾನ್ಯಥ ಪದ್ಮದಲಾಯತವಿಲೋಚನಾಽಯಿ ಕಿಲ .. 37..

ಕೃಷ್ಣತ್ವಾನ್ನನು ಕೃಷ್ಣಂ ಚೂರ್ಣಂ ಭಕ್ತ್ಯಾ ಸಮರ್ಪಯಂತಿ ಮುಹುಃ .
ಅತ್ರತ್ಯಾ ಮನುಜಾಸ್ತೇ ಚೂರ್ಣಯಿತುಂ ಸ್ವೀಯಕೃಷ್ಣಕರ್ಮಾಣಿ .. 38..

ಅಮೃತಾಂಧೋಽಧಿಪ ಜಗ್ಧ್ವಾ ಪರಿಮಿತಮನ್ನಂ ನಿಜಂ ಹಿ ಮರ್ತ್ಯಂ ದ್ರಾಕ್ .

ಅಮೃತಾಬ್ಧೌ ಸ್ಥಾಪಯಸೇ ಚಿತ್ರಂ ಸಘೃಣೋಽಸಿಯತ್ನತಃ ಕಿಂ ನು .. 39..

ನೀರಾಜನೈಶ್ಚ ದೀಪೈಃ ಸ್ವಯಂ ಪ್ರಕಾಶಂ ಪ್ರಕಾಶಯಂತ್ಯೇತೇ .

ಅಜ್ಞಾಂಸ್ತಾನಪಿ ಮಲಿನಾನ್ ಸ್ವಯಂ ಪ್ರಕಾಶಾನ್ ಕರೋಷಿ ತಚ್ಚಿತ್ರಂ .. 40..

ಸಂಸೃತಿಚಿತ್ರಮಯೂಖೋತ್ಥಿತಧೂಮೈರ್ಧೂಮ್ರವೀಕ್ಷಣಾನ್ಮನುಜಾನ್ .

ತೇಭ್ಯಃ ಸ್ವೀಕೃತಧೂಪೋ ವಿಮಲದೃಶಸ್ತಾನ್ ಕರೋಷಿ ಕರುಣಾಬ್ಧೇ .. 41..

ಪ್ರಾಕೃತಭಾಷಾರಚಿತೈಃ ಸ್ತವೈಃ ಸ್ತುತಃ ಸ್ತೋತೃಮಾನುಷಾಯಾಪಿ .

ಅಪ್ರಾಕೃತಾಕೃತಿಂ ತ್ವಿಹ ದತ್ಸೇ ಕ್ಷಿಪ್ರಂ ಕ್ಷಮಂ ಕ್ಷಮಾಜಲಧೇ .. 42..

ಏತಾವತ್ಸಂಪ್ರಾರ್ಥ್ಯಂ ದುರಿತೋಚ್ಚಯರೂಪಿಣಾ ಮಯಾ ಬಹುಧಾ .

ಪತಿತಸಮುದ್ಧೃತಿವಿರುದಂ ನೋ ವಿಸ್ಮಾರ್ಯಂ ಕ್ಷಣಾಂತರೇಽಪ್ಯಾರ್ಯ .. 43..

